
LEI RELIGIONICHERI KA KÓMARHIKUA ENGAKSÏ K ʼUIRIPUECHA ÚJKA MÁTERUECHANI 
JAPARINI 

 

Jimbanhi Lei enga uéraka inde Diario Oficial de la Federación indeni jurhiatikua 15 de juliu 1992 jimbo 

I KARAKATA MARHUAXATI 

Última reforma publicada DOF 24-04-2006 

Karakua uératini uikixkandani jimbo xarharasïndi eskudu Méjiku anapu.- Gobiernu Méjiku anapu.  

CARLOS SALINAS DE GORTARI, Juramuti Méjiku anapu jupindaskuarhiparini Constitucionirhu, 
exerasïndi k̓uiripuechani engaksï Méjiku irekaka parakaksï mítiaka ini ambe: 

H. Congreso de la Unión íntskustirini ini LEINI  

“KONGRESU MÉJIKU ANAPU, JURAMUSTI: 

LEI ENGA JURAMUKUAJKA RELIGIONICHANI KA IMECHERI KÓ MARHIKUANI K ʼUIRIPU 
JAPARINI 

PRIMERU TÍTULU 

AMBE ENGAKSÏ JATSIKA PARA ÚNI IÁMINDUECHA 

ARTIKULU 1.- I lei en kuenta pásïndi eska Religionicha ka Gobiernu táchani ísïksï jatsiska para jámani. Ístu 
en kuenta pásïndi eska kʼuiripu sésikua jatsiska para páni náki enga religioni uékaka. I lei jarhuajpesïndi kurhanguni 
ambe enga arhijka Constitución Política de México religioniri ambe ka kómarhikua kʼuiripuecheri. Ambe enga i lei 
uandajka jatsistiksï para kurhajchani iámindu imecha engaksï ini paisini jimbo irekaka. 

No nema sésikua jatsisti para no kurhajchani Méjiku anapu leichani religionini jimbo enga ma jatsiaka. Iámindu 
kʼuiripu jatsisti para ísï úni iámindu ambe eska na arhijka leicha. Náki uéjki religioni enga ma jatsiaka. 

ARTIKULU 2.-  Juramukua Méjiku anapu uandasïndi eska iámindu kʼuiripu jatsiska sésikua para erakuni ini 
ambe enga religioniri ambeka: 

a) Erakuni ma religionini o jakajkukuani enga ima uékaka, ka páni imeri kómarhikuani jandiajku o máteruechani 
jingoni. 

b) Erakuni no ma religioni jatsini ka no ma jásï kómarhikua páni jarhani. No májku úkuarhitini jarhani kʼuiripuechani 
jingoni engaksï páni jarhajka ma religionini. 

c) Eska no no sési kánhaka no teresmarhunhaka eska no no sési arhinhaka imeri religionini jimbo. No úni eska ma 
afuersa uandaaka imeri religioniri ambe ka imeri jakajkukueri ambe. 

No sésikua jarhasti para nema no jiáratanhaaka eska uáka imeri ambe o eska jatsiaka ánchikuarhita ma jimboka 
jatsiska ma religioni. I ambe úpirindi ísï úkuarhini, enga i o máteru lei ísï juramupiringa. 

d) Eska no nema afuersa uékaaka eska ma kʼuiripu uáka ma ánchikuarhita ka ni íntspeni tumina o máteru ambe 
paraka ma religioni meiampiaka imeri kántspikuechani o paraka útasï jauaka. Eska no nema afuersa paaka nemani para 
jarhani tánguarhikuecharhu, rituecharu, o kʼuínchikuecharhu enga úntajka ma religioni. 

e) Eska Gobiernu no afuersa úraaka ambe ma o íntskuni ma kastigu jimboka jatsiaka ma religioni o enga uandaaka 
imeri religioniri ambe. 

f) Tánguarhintani o sési pájperani máteru kʼuiripuechani jingoni enga imeri religioniri ambeuaka. 

ARTIKULU 3.-  Méjiku anapu gobiernu no ma religioni jingonisti. Inde Gobiernu sésikua íntspesïndi eska 
kʼuiripuecha paaka inderi kómarhikua jandiajku o máteru k̓ uiripuecha jingoni, ka méntkisï pendienti jarhasïndi eska 
inde k̓uiripuecha janhanharhiaka leichani, eskaksï sési jámaaka ka eskaksï sési jángua xarhataka iámindu 
kʼuiripuechani jingoni ka eskaksï respetariuaka ambe engaksï máteruecha eratsijka. Gobiernu no nema jingonisti níjtu 
no sési arhijki ma religionini, níjtu arhiajki kʼuiripuechani eskaksï ikiakuaka ma religionini o eskaksï jauaka ma 
religionini jimbo. 

Ima sïrandecha enga Gobiernu íntsajka kʼuiripuechani imeri arhinhakua jingoni ka imeri retratuni jingoni no 
jatsisti para jukanharhini na jásï religioni jatsiski ima k̓ uiripu. 

ARTIKULU 4.-  Gobiernujkusï uáti uandani eska sési jimboeska eska nema tembuchatiska o nómbe. Gobiernu 
uáti iámindu i ambe ísï eska na uaxastakata jaka leirhu ka iámindu i ambe ísïuati enga úkuarhiska eska na uandajka 
leicha. 

Enga ma k̓uiripu aiokuarheaka jurhimbitku ambe uandani ka uékani ísï úni eska na uandajka lei, ka tátsekua no 
ísï úni, jimajkani uáti intsïnhani kastigu eska na uandajka lei para imecha engaksï no ísï uáka. 

ARTIKULU 5. - Ambe uéjki ambe enga únhaaka o enga no terokuntaaka eska na arhijka i lei no ma ambe 
jukaparhakueuati Gobiernuni japarini. 

SEGUNDU TÍTULU 

RELIGIONICHERI 

KAPITULU 1 

Nénaskiksï religionicha, nénaksï peerakata jarhaski ka nénaksï xanharasïni 

ARTIKULU 6.-  Gobiernu jaiapanhintauati religionichani jimajkani enga Secretaría de Gobernacion íntsauaka 
ma sïranda karanharhikukata enga arhiaka eskaksï karakata jarhaskia. I karakuarhikua jatsisti para úkuarhini 
janhanharhiparini eska na arhijka i lei. 

 Religionichaksï jatsiauati imecheri juramukuechani jupindaskuarhiparini ambe engaksï jakajkujka ka ambe engaksï 
jorhentpejka. Jandiajkuminduksï erakuauati imechani engaksï uandaaka Gobiernuni japarini, ka ístu imeri 
orhejtsïkutichani engaksï sapirati kúnguarhikuecharhu jauaka. Uátiksï uáni kúnguarhikua sapiratichani iretecharhu o 
na engaksï imecha uékaka ka Gobiernu jatsisti para jaiapanhintani eska na uandajka i lei. Mándani religioni uáti 
uandani nénaksï ánchikuarhia mándani kʼuiripu imecheri religionirhu o ambe engaksï ima uékaka parakaksï uáka sési 
ánchikuarhini. 

Iámindu religionichaksï jatsisti májku jarhati sésikuechani ka májku jarhati úkuecha Gobiernu japarini. 

 ARTIKULU 7.-  Iámindu k̓uiripuecha engaksï kurhajkuarhiaka eska ma religioni uaxastakata pakaraka 
Gobiernu japarini, jatsisti para xarhatani ini ambe:  

I. Eska i religioni jánguarhintaxaka para páni ka jorhentpini máru jakajkukuechani religioniri ambe. 

II.  Niátastia religioniri ambe ixú Méjiku iúmu uéxurhini o sánderu ka ireta mítistia indeni religionini ka mítinhasti 
eska jarhaska uánikua kʼuiripuecha indeni religionini jingoni. Ístu, i religioni jatsisti imeri domisiliu ixú Méjiku. 

III.  Mámaru ambe jatsikuarhisti para úni ísï ánchikuarhini komueska ma religioni. 

IV.  Jatsiastiksïa imecheri mísmu juramukuechani, ísï eska na uandajka artikulu 6 párrafu dos. 

V. Ústia iámindu ambe eska na uandajka Constitución artikulu 27 fracción I ka II. 

Diario Oficial de la Federación jimbo, jatsisti para karakata xarharani ma parti i solisitudiri enga i 
artikulu uandajka. 

ARTIKULU 8.-  Religionichaksï jatsisti para: 

I. Kurhajchani méntkisï Constitucionini, ístu indeni leichani engaksï uérajka Constitucionirhu. 
Ístuksï jatsisti para janhanharhiani paisirhu anapu juramutichani.  

                                                                                                                          Fracción Reformada DOF 24-04-2006 

II.  No uékani jarhani tumina andani, níjtu eratsini jarhani tuminaeri ambe. 

                                                                                                                          Fracción Reforma DOF 24 -24-2006 

III.  Janhanharhini méntkisï ambe engaksï máteru religionicha jakajkuaka ka jatsistiksï para 
jánguarhintani paraksï iámindu religionicha engaksï ini paisirhu jaka sésiksï pájperaaka ka 
janhanharperanksï. 

                                                                                                                         Fracción reformada DOF 24-04-2006 

ARTIKULU 9.-  Mándani religioni jatsisti ini sésikuechani komueska na arhijka i lei: 

I. Jatsini ma arhinhakua enga imerkueuaka. 

II.  Ánchikuarhini na engaksï sánderu sési exeaka ka peerauani juramukuechani para imecha engaksï imani 
religionini jimbo jauaka, ka parakaksï uáka ánchikuarhini, ístu uátiksï jorhendani imechani engaksï 
jorhentpiaka ka erakuni néksï orhejtsïkua o néksï marhuaua jima. 

III.  Kómarhini máteruechani japarini ka mítitarpini imecheri jakajkukuechani ka no méni imani ambe úni 
jarhani enga no terokuntaaka ini leini o máteru leichani jingoni enga religionicheri ambe uandajka. 

IV.  Uáti náki uéjki sïranda kurhajkuarhini enga ísï uétarhiaka paraka uáka ánchikuarhini komueska 
religioni ma peru jatsisti para sésikua intsïnhani juramuticheri ka no méni jatsisti para úni i ambe 
jimboka uékasïnga tumina andani. 

V. Uátiksï jandiajku, máteruechani jingoni o máru empresechani jingoni, jarhuajperani paraksï kʼérati 
kʼumanchikuechani uáni o ánchitaani o xanhatatani engaksï no Gobiernurhu anapueka, komueska 
eskuelecha o hospitalicha, peru engaksï no jindeuaka para tumina andani ka eskaksï respetariuaka ini 
lei ka máteru leichani engaksï íri ambe uandajka. 

VI.  Úrani ambe ma o kʼérati k̓ umanchikuechani engaksï gobiernueriuaka peru para religioniri ambejku, ka 
janhanharhiparini iámindu leichani enga íri ambe uandaaka. 

VII.  Úrani iámindu máteru sésikuechani engaksï i lei ka máteru leicha íntsaajka. 

ARTIKULU 10.-  Enga ma k̓uiripu o máru k̓uiripuecha p̓indeaka xarhatani jánguechani o úkuechani 
religioniri ambe o indeni ambe enga i lei uandajka, peru no jatsini sïranda ma enga Gobiernu íntspijka enga 
xarhataaka eska karakuarhitini jarhaskia komueska religioni ma (artikulu 6 ini sïranderi ambe uandasïndi), 
jimajkani i k̓ uiripu o máru k̓uiripuecha engaksï xarhatajka ini jánguechani ístuksï jatsisti para kurhajchani 
ambe enga i lei uandajka, peru no jatsiatiksï sésikuechani engaksï ini lei jimbo jaka artikulu 9, indeni 
fraccionechani jimbo IV, V, VI ka VII, ísï kómu máteru leichani jimbo enga íri ambe uandaaka. 

Enga ma religioni jatsiaka ánchikuarhirichani, jatsisti para ísï kámaani eska na uandajka Gobiernu íri 
ambe. 

KAPITULU 2 

Uandasïndi k̓ uiripuecheri ambe engaksï religioni ma jimbo jaka, o engaksï jindeeka imecheri 
orhejtsïkuticha o engaksï jindeka imecheri uandakpiticha 

ARTIKULU 11.-  I lei, exeasïndi k̓uiripuechani engaksï jukari disiochu uéxurhini jatirikia eskaksï ma 
religioni anapueska enga ima religioni jiókuarhikia imani k̓ uiripuni. 

Religionicheri anapu uandakpiticha jatsisti para Méjiku anapuenksï ka sánderu de 18 uéxurhini 
jatirinksï. Ka jatsisti para úni xarhatani ini ambe, juramutichani japarini engaksï juramuni jauaka.  

ARTIKULU 12.-  Ini leini jimbo ísïksï exenhasïndi eska ministrueska ma religionirhu iámindu 
kʼuiripuecha engaksï jukari 18 uéxurhini jatirikia ka enga imecheri religioni ísï erakuakia. Religionichaksï 
jatsisti para aianguni Secretaría de Gobernacionini jimajkani engaksï erakuaka nemani paraka ministrueuaka. 
Enga ma religioni no aianguaka Secretaría de Gobernacionini né engaksï jindeka imecheri ministruecha, 
inde Secretaría de Gobernación ísï exeauati imechani engaksï jorhentpejka, engaksï orhekupauajka 
máteruechani, engaksï uandajka imechani jimbo eskaksï jindeska ministruecha. 

ARTIKULU 13.-  Méjiku anapu k̓uiripuecha uátiksï náki uéjki religioni ma jimbo marhuani. Ístu 
imecha engaksï no Méjiku anapueka uátiksï ísï úni, peruksï jatsisti para xarhatani eskaksï inchaska ixú 
Méjiku ísï eska na juramujka Gobiernu ka eskaksï irekaxaka ísï eska uandajka lei, ka eska juramuticha 
sésikua íntsasïnga paraksï úni marhuani ma religioni jimbo. I ambe terokuntaati eska na uandajka Ley 
General de Población. 

ARTIKULU 14.-  Méjiku anapu k̓uiripuecha engaksï marhuajka ma religioni jimbo jatsistiksï sésikua 
para nirani botarini ísï eska na uandajka lei enga uaxastajka i ambe. Peruksï no uáti erakunhani para 
juramutini. Nójtuksï uáti jatsini k̓éri juramukua ma juramukuarhu, para i ambe úni jatsipirindiksï para 
nóteru marhuania religioni ma jimbo. Paraksï úni erakunhani para juramuti máeni, jatsipirindiksï para sinku 
uéxurhini antesi o sánderu, nóteru ministruenia ma religionirhu para enga niáraka botasionicha. Ka ístu para 
úni jatsini k̓éri ánchikuarhita ma juramukuarhu jatsistiksï para nóteru marhuani jarhani religionirhu 
xánimindu tanimu uéxurhini o sánderu, ante de erakunhani o jatsini inde k̓éri ánchikuarhitani. Enga 
jindeuaka ma ánchikuarhita enga no xáni kʼériuaka, seisi kutsï antesi uáti nóteru marhuani jarhania imeri 
religionirhu.  

Ministruecha nóksï jatsisti Gobiernueri sésikuani paraksï politikarisï jámani, ni para arhiani jámani 
kʼuiripuechani eskaksï jiókuarhiaka o eskaksï no jiókuarhiaka kandidatuni ma. Ístuksï no jatsisti para 
jarhuatani jámani partidu politikuni ma o kúnguarhikua politikeri. 

Enga nema jurajkuakia jindeeni ministru religioniri anapu, ima o imeri religioni jatsistiksï para 
aianguni Gobiernuni i ambe, antesi de treinta jurhiakua nitamani. Enga ma k’uiripu noteru uekakia jindeni 
religioniri anapu ministru ma, jatsisti para jatsini ma sïranda o seiu ma enga xarhataka eska ima enga 
orhejtsïkutika imeri religionirhu jiókuarhiska imani sïrandani enga uandajka eska ima nóteru uékasïngia 
ministru máeni. 

Ini leini jimbo exenhasïndi eska ma kʼuiripu jurajkusïnga jindeni ministru, imani fechani jimbo enga 
aianhpinhaaka jini Secretaría de Gobernación. 

ARTIKULU 15.-  Ni ministruecha, ni imecheri tata kʼéricha, ni tátembecha, ni uájpecha, ni 
ermanuembecha, ni témbecha, ni uámbecha, ni imecheri religioni engaksï jámajka nóksï uáti pakaranchani 
ambe ma o jatsikuarhekuechani ambe, testamentu ma jimbo engaksï úka kʼuiripuecha engaksï ima 
xanhatauenga o jarhuatauenga espirituali jásï amberi imecheri religionirhu. I ambe uáti úkuarheni 
jimajkantku engaksï k̓uiripuecha engaksï újka testamentu jindeuakaksï tátembecha, uájpecha, 

ermanuembecha o primujembecha ima kʼuiripueri enga p̓iuaka intsïmperakua o erensia. I ambe enga 
jaramunhajka jatsisti para terukuntskata jarhani indeni ambe jingoni enga arhijka inde artikulu 1325 del 
Código Civil para el Distrito Federal en Materia Común ka ambe enga uandajka inde lei para iámindu 
Méjiku en Materia Federal. 

KAPITULU 3 

Ambe engaksï jatsikuarheka religionicha 

ARTIKULU 16.-  Religionicha engaksï karakuarhitini jaka Gobiernurhu ísï eska na uandajka i lei, 
uátiksï dueniueni jatsikuarhekueri ambe engaksï jarhuatauaka paraksï úni ánchikuarhini eska religioni ma. 
Iámindu jatsikuarhekua ambe o máteru ambe enga ma religioni niáraka jatsini, o enga kuidariani jauakia, 
jindeuatiksï na engaksï xáni imecha uétarhinchajka paraksï úni ánchikuarhini eska religioni ma. 

Ni religionicha, ni imecheri ministruecha jatsistiksï Gobiernueri sésikua para jatsini, úrani o kuidariani 
estaciónes de radio, telebisioni o na uéjki jásï máteru uandakua etsakutarakuechani. Ka Gobiernu nójtu 
íntsasïndi sésikua para úrani máteru kʼuiripuechani parakaksï uáka imechani jimbo o parakaksï úraauaka, 
jatsiauaka o kuidariauaka náki uéjki jásï medios de comunicación masiva. Peru, kʼóru íntsasïndi sésikua 
religionichani ka imecheri ministruechani paraksï uáni libruechani o rebistechani o máteru jarhati 
sïrandechani engaksï religioniri ambe uandaaka. 

Religionicha engaksï nóteru jauakia uátiksï íntsani imecheri jatsikuarhekuechani máteru religionichani 
engaksï niáraka jatsini sésikua para ísï úni. Peru enga religioni ma nóteru xanharakia jimboka Gobiernu ísï 
eratsiska úni eska na uandajka artikulu 32 i leiri, jimajkani Gobiernu p̓iuati religioniri jatsikuarhekuechani 
enga religioni nóteru úrauakia para jarhuatani kʼuiripuechani engaksï uétarhinchaaka. Ístu, enga jaka 
jatsikuarhekua o máteru ambe enga nasionirika enga Gobiernu jurajkuani jaka eska ma religioni úrauaka, 
jimajkani inde ambe niárati ménderu Gobiernuerini enga religioni ma nóteru jauakia. 

ARTIKULU 17.-  Secretaría de Gobernación uandati enga ma religioni uaka íntsïnhani o nombe 
echerichani o bienes inmuebles. Enga úkuarhiakia i ambe, jiájkani Secretaría de Gobernación íntskuati 
sésikua ma religionini enga uékani jaka jatsini jatsikuarhekuechani, sïranda ma jimbo enga arhinhajka 
declaratoria de procedencia: 

I. Enga bienes inmuebles amberiuaka.  

II.  Enga ma religioni intsïnhaka ambe ma o jatsikuarhekuechani. 

III.  Enga ma religioni kuidariaka o enkargarikuariaka jatsikuarhekuechani engaksï no imeriuaka. 

IV.  Enga bienes inmuebleriuaka, engaksï no jindeuaka Gobiernueri sino ma institusioniri o enga Gobiernu 
kuidarini jauaka. Ístuksï uáti jindeni hospitalicha o eskuelecha enga ma religioni kuidarini jauaka 
imajku o máteru k̓uiripuechani jingoni. 

Enga nema kurhakuaka Secretaría de Gobernacionini eska sésikua íntskuaka paraka ma religioni pʼiuaka 
ma jatsikuarhekua, Secretaría de Gobernación jatsisti para kuarentaisinku jurhiatikua jimbo o antesi 
mókukuntani. Enga no ísï uáka, jimajkani ima enga kurhajkuarhika uáti jánhaskani eska imeri solisitudi 
jiókuarhinhaska. 

Enga Secretaría de Goberanción, sánderu de kuarentaisinku jurhiatikua ióndaaka mókuntani imani 
kurhajkuarhikuani komo eska na arhijka karakua anapu párrafu, jatsisti para íntskuni imani enga 
kurhajkuarhini jaka ma sïranda enga arhijka eska kuarentaisinku jurhiatikua nitamaskia, jimajkantku enga 
ima k̓ uiripu enga úka ini kurhajkuarhikuani ini ambe kurhakuaka. 

Religionichaksï jatsisti para aianguni Secretaría de Gobernacionini iamindu imecheri jatsikuarhikuechani 
engaksï jatsika, parakaksï imecheri jatsikuarhekuecha karakuarhitinksï pakaraka. Ístu inde religionicha 
jatsistiksï paraksï ísï úni jarhani eska na juramujka máteru leicha jatsikuarhikuecheri ambe. 

ARTIKULU 18.-  Kʼuiripuechani enga Gobiernu sésikua íntsaajka paraksï úni ambe enga uétarhijka 
paraka ma religioni uáka jatsini ma bien inmueble, kurhakuatiksï imani religionini enga imani ambe uékani 
jaka, ma karakata enga arhinhajka declaratoria de procedencia, o ima karakata enga artikulu 17 jimbo jaka 
ini leiri. Inde karakatani jimbo, Gobiernu uandasïndi eska sési jarhaska eska i ambe ísï úkuarhiaka. 

Kʼuiripuecha enga Gobiernu sésikua íntsaaka paraksï úni indeni ambe enga karakua uandajka jatsistiksï 
para eianguni Registro Público de la Propiedad indeni ambe enga religioni uáka imani echerini jingoni enga 
pʼiuaka. Ísï, Registro Público anapu juramuticha karantatiksï ini ambe. 

ARTIKULU 19.-  Ambe engaksï juramujka leiecha impuestuecheri, ambe marhuasïndi para 
kʼuiripuecha ka para empresecha ka ístu para religionicheri jatsikuarhikuecha. 

ARTIKULU 20.-  Religionichaksï erakuauatiksï néchaksï enkargarikuaria templuecharhu ka na uéjki 
jásï jatsikuarhekuani enga jindeuaka ma monumentu arkeologiku, artistiku o istoriku ini paisirhu. 
Tátsekuaksï, eianguati i ambe, Secretaría de Desarrollo Social ka Consejo Nacional para la Cultura y las 
Artes. Inde religionicha jatsisti para kuáni jarhani ka sésiksï jatsiani ini ambe engaksï jatsika, ísï eska na 
uandajka leicha engaksï ini ambe juramujka. 

Jatsikuarhikuecha engaksï paisirika ka na engaksï religionicha úrani jauaka Gobiernueri sésikua jimbo 
uátiksï eska na uandajka i lei, ka ísï komueska na uandajka Ley General de Bienes Nacionales ka Ley 
Federal sobre Monumentos ka Zonas Arqueológicas, Artísticos e Históricos, ka ístu ambe enga juramuaka 
na uéjki jásï máteru lei i amberi. 

TÍTULU TRESI 

UANDASÏNDI TÁNGUARHIKUECHERI AMBE O SEREMONIECHERI ENGAKSÏ 
RELIGIONICHA UÁJKA MÁTERUECHANI JAPARINI 

ARTIKULU 21.-  Mámaru jásï tánguarhikuecha engaksï religionicha uájka, úkuarhiatiksï nani engaksï 
religionicha míndakia para i ambeksï úni. Ménichanisï, religionicheri tánguarhikuecha uátiksï úkuarhini 
máteru nani ísï, peru kurhajchaparini na enga uandajka i lei ka máteru leicha íri ambe. 

Máru tánguarhikuechani jimbo engaksï no méntkisï úkuarhijka, paraka máteru kʼuiripuecha exeaka 
nénaksï úsïni ini ambe, religionichaksï uáti úrani medios de comunicación masiva. Parakaksï uáka ini ambe, 
religionichaksï jatsisti para Secretaría de Gobernacioniri sésikuanksï jatsini. Religionichaksï no méni uáti 
nitamatarani jarhani radiurhu o telebisionirhu i tánguarhikuecheri ambe, imani orechani jimbo en 
Gobiernueriuaka. 

Enga ma religioni nitamatarani jauaka uandakua etsakutarakuecharhu imecheri tánguarhikuecheri 
ambe, iámindu imecha engaksï dueniueka uandakua etsakutarakuecheri, engaksï újka eska i ambe 
úkuarhiaka, ka engaksï íntspika tuminani, ka ístu religioni, jatsistiksï para kurhajchani ambe enga uandajka 
lei inderi ambe enga ma religioni úrajka uandakua etsakutarakuechani para ménichanisï imeri religioniri 
ambe uandani. 

Jima engaksï religionicha tánguarhijka nóksï jatsisti sésikua paraksï uáni tánguarhikuechani politikeri 
ambe. 

ARTIKULU 22.-  Méntkisï enga religionicha uékaaka uáni tánguarhikuechani máteru nani ísï enga no 
jindeuaka jima engaksï méntkisï tánguarhijka, jimajkani jatsistiksï para eianguani jima anapu juramutichani 
enga úkuarhiaka tánguarhikua, nani enga úkuarhiaka, jurhiatikua ka na enga jandoreuaka ka néna jimboksï 
tánguarhia jima. Religionicha jatsisti para aianguani juramutichani kinse jurhiatikua o antesi, ante de i 
tánguarhikua úkuarhini.  

Juramutichaksï uáti no jiáratani religionichani eskaksï tánguarhiaka, nájkirukaksï aianhpipkia, peru 
juramutichaksï jatsisti para aianhpini néna jimbosï no jiáratani jaki jupindaskoreparini eska na arhijka lei, ka 
imecheri eratsikua jindeuati kuájchakuani jarhani iámindu k̓uiripuechani, ka imecheri ambarhati 
jánguechani. Ka ístu jindeuati para exeni eska jauaka pínandikua iámindu kʼuiripuechani jingoni ka eska 
iáminduecha sési jángua jatsiaka eskaksï na juramujka leicha, ka eska iáminduecha respetariaka imani 
sésikuechani engaksï máteru kʼuiripuecha jatsika. 

ARTIKULU 23.-  Religionicha no jatsiati para eianguani juramutichani enga úkuarhiaka ambe enga 
arhijka ixú kétsekua: 

I. Engaksï k̓uiripuecha nirajka jima engaksï méntkisï tánguarhijka religionicha.  

II.  Kʼuiripuecha engaksï tánguarhijka máteru kʼuiripuecheri k̓umanchikuarhu paraksï religioniri ambe 
jorhenguarhini. 

III.  Enga ma religioni újka tánguarhikua ma, jima enga iápurhu ísï míkuarhika o ma nani enga no iámindu 
kʼuiripuecha uáka inchani. 

ARTIKULU 24.-  Enga nema jiáni uénaani jámaka mítani ma templuni o nani engaksï kómarhiaka 
máteruechani japarini, jatsisti para eianguni Secretaría de Gobernacionini ante de nitamani treinta 
jurhiatikuaenga Gobiernu ánchikuarhijka. Jatsisti para ini ambe úni, peru ístu jatsisti para chúngumani 
jarhani ísï úni iámindu ambe eska na kurhakuaka leicha para nani engaksï tánguarhini jarhajka religionicha.  

TÍTULU 4 

AMBE ENGA UANDANHAJKA IMECHERI ENGAKSÏ JURAMUKUA JA TSIKA 

ARTIKULU 25.-  Poder Ejecutivo Federal úraati Secretaría de Gobernacionini paraka exeaka eskaksï 
religionicha úni jauaka ambe enga i lei juramujka. Imecha engaksï jatsika juramukua estaduecharhu, 
munisipiuecharhu ka Distrito Federalirhu jarhuatatiksï Gobiernu Federalini parakaksï religionicha 
kurhajchaka i juramukuani. 

Imecha engaksï jatsika juramukua federali, estatali ka munisipali nóksï inchakukuauati ambe engaksï 
religionicha úni jauaka ka enga imecheri ambejkueuaka. 

Imecha engaksï jatsika juramukua federali o estaduecharhu o munisipiuecharhu nóksï uáti nirani 
tánguarhikuecharhu o máteru ambe jimbo enga ma religioniri uáka, uandaparinksï eskaksï Gobiernuni 
jingoni ánchikuarhisïnga. Enga jindeuaka ambe ma engaksï jatsika para exeni juramutichani jingoni u 
ofisialichani jingoni engaksï máteru paisi anapueka, imecha engaksï juramukua jatsika imecheri 
ánchikuarhikuantku úni jauatiksï eska na juramujka leicha. 

ARTIKULU 26.-  Secretaría de Gobernación jatsisti para méntkisï exeni jarhani namunksï religionicha 
jarhaski paisirhu ka ambe engaksï xáni jatsikuarheka. 

ARTIKULU 27.-  Secretaría de Gobernación uáti para májku ánchikuarhini iámindu máteru 
juramutichani jingoni engaksï ini paisini jimbo jaka parakaksï márku exeaka eska úkuarhiaka ambe enga i lei 
uandajka. 

Religionichaksï jatsisti para eianguani juramutichani estadu ka munisipiueri anapuechani engaksï 
jatsiaka tánguarhikua ma engaksï no méntkisï újka, ísï eska na juramujka i lei. Juramuticha mándani estadu 
ka mándani munisipiueri anapuecha jatsistiksï para Secretaría de Gobernacionini eianguni na engaksï páni 
jaka ini juramukuani, ístuksï jatsisti para uandantani ambeksï úxaki engaksï jatsiaka pakatperakua ma 
Secretaría de Gobernacionini jingoni. 

ARTIKULU 28.-  Secretaría de Gobernación jatsisti juramukua para sési pentani inde arhijperatechani 
enga jatsiaka ma religioni máteru religionini jingoni. I ambe jatsisti para úni, enga ma religioni jatsiaka 
arhijperata ma, máteru religionini jingoni: 

I. Religioni ma enga jakajkujka eska máteru religioni úska ambe ma enga nitamamaska imecheri 
sésikua enga intsaaka inde leicha, jatsisti para kejarikuarini Secretaría de Gobernacionini jingoni. 

II.  Secretaría de Gobernación p’iuati kejani ka uandontskuarhiati máteru religionini jingoni paraka 
mókuntaka inde kejani. Inde mókuntskua jatsisti para ínstkunhantani Secretaría de Gobernacióni 
diesi jurhiatikua jimbo enga Gobiernu ánchikuarhijka, ka i jurhiatikuecha pauandikuaksï uénati 
miiukuarhini engaksï intsïnhakia kejani. Ístuksï tsimarani religionichaksï uandajpanhati paraksï 
uandontskuarhini Secretaría de Gobernacionini japarini para sési pentani imecheri arhijperakuechani. 
Imani jurhiatikua uératini engaksï kejarikuareka, no nitamaati jukari treinta jurhiatikuecha enga 
niáraka úkuarheni i tánguarhikua. 

III.  Imani tánguarhikuani jimbo engachi uandakia, Secretaría de Gobernación jarhuatauati religionichani 
engaksï jatsika imani uandanhiatani parakaksï jánguarhiaka sési pentani. Engaksï no ísï uáka, 
jarhuatauati parakaksï uandaaka eska Secretaría de Gobernación jindeuaka juesi para i amberi. 

IV.  Engaksï religionicha engaksï jatsika indeni arhijperatani jiókuarhiakaksï eska Secretaría de 
Gobernación jindeuaka juesi para jarhuatauani sési pentani arhijperakuani, jiájkani ísï úkuarhiati eska 
Secretaría de Gobernación na uandakua axakuauaka antesi indeni religionichani. Enga i ambe no ísï 
úkuarheaka, jiájkani inde religionichaksï uáti nirani tribunalichani jingoni ka úni eskaksï 
respetariauaka imecheri sésikuechani. I ambe ísï úkuarhiati eska na juramujka Constitución Política 
de los Estados Unidos Mexicanos, artikulu 104, fracción I, apartado A. 

No rekisitu máesti engaksï religionicha jatsika para ísï úni eska na uandajka i artikulu 28, parakaksï 
uáka nirani tribunalicharhu. Uátiksï nirani tribunalicharhu, nájkiruka no uáka iámindu ambe eska na 
uandajka i artikulu. 

KINTU TÍTULU 

AMBE ENGA UANDANHAJKA ENGA NO KURHAJCHANHAJKA I LEI , KASTIGUECHA 
ENGA NO KURHAJCHANHAJKA KA ENGA KURHAJKUARHINNHAJKA  ESKA MÉNDERU 

ERATSINHAJKA PARA KASTIGU MA ÍNTSPENI 

KAPITULU 1 

Enga no kurhajchanhajka i lei ka kastiguecha engaksï intsïnhajka 

ARTIKULU 29.-  Kʼuiripuecheri enga ixú uandanhani jaka nóksï kurhajchani jauati ini leini engaksï 
ini ambe úni jauaka: 

I. Jatsiani jarhani tánguarhikuechani para politikeri ambe uandani ka politikeri ambe ma úni jarhani, ka 
sési o no sési uandani nemaeri enga uéjka pʼirani ma ánchikuarhita Gobiernurhu. Ka nójtuksï uáti 
sési o no sési uandani máru kʼuiripuecheri engaksï politikarisï jámani jauaka. 

II.  No respetarini Himno Nacional, Banderani o Eskuduni. O úni jarhani ambe ma parakaksï 
kʼuiripuecha no respetariuaka. 

III.  P̓ iuanksï religionicha, jandiajkumindu o úraparini máteru nemani, jatsikuarhekuechani, sésikuechani 
o permisu engaksï no uétarhinchaka para úni religioniri ánchikuarhitani. 

IV.  Arhiani jarhani máteru k̓uiripuechani parakaksï uáka imani ambe enga niáraka pʼamenchatarani o no 
sési úkuni imecheri kuerpuni. 

V. No sési kaani máteru kʼuiripuechani o uinhamarhikuani úraparini ambe engaksï jakajkujka o 
imecheri konsiensiani parakaksï uáka imani ambejku enga sésika para ima religioni. 

VI.  Uandanksï máru kʼuiripuecha eskaksï ma religioniska ka ísï jámani jarhani engaksï jamberi no jatsika 
ma karakata oficial Gobiernueri enga uandaaka eskaksï jindeska ma religioni. 

VII.  Úrani jarhanksï religionicha imecheri jatsikuarhekuechani paraksï úni máteru ambe, ka no ima ambe 
engaksï uandaka indeni karakata jimbo enga arhikateka declaratoria de procedencia. 

VIII.  Úni jarhani religionicha imani ambe enga no terokuntajka imani ambe jingoni engaksï religionicha 
újka, enga úkua jukaka jamberi para mítinhani eska religioni máeska. 

IX.  Uandontskuarhinksï jarhani puro politikaeri ambe enga ma religioni tánguarhintaaka. 

X. No jiókuarhiani jarhani Méjiku anapu leichani ka Gobiernueri anapu juramutichani nani uéjkisï 
engaksï tánguarhiaka kʼuiripuechani jingoni. 

XI.  Úni jarhani o jurajkuni eska máteruecha uáka ambe ma enga no sési úkuauaka jatsikuarhekuechani 
engaksï religionicha úrajka, peru engaksï Méjikuerika. Ístuksï no úni ambe ma parakaksï inde ambe 
enga Méjikuerika sésiksï jauaka. 

XII.  Máteru ambe engaksï uaxastakata jaka ini leini jimbo ka máteru leichani jimbo. 

ARTIKULU 30.-  Enga kastigu ma íntspinhaka jimboka no kurhajchaska ini leini, i ambe ísï 
úkuarhiati: 

I. Úkuarhiati grupu ma k̓uiripuecheri engaksï ánchikuarhijka Secretaría de Gobernasionirhu eska na 
juramujka reglamentu. Kastigu intsïnhati nema seguni eskaksï na uandaaka sáno iámindu imecha 
engaksï ini grupurhu jauaka. 

II.  Imecha engaksï juramukua jatsika íri ambe, exeraatiksï imani k̓uiripuni ambesï no sési ú ini lei 
jimbo. Arhiatiksï eska kinse jurhiatikua jatsiska desde imani jurhiatikua engaksï imecha 
uandontskuarhika imani jingoni, para nirani imani grupuni jingoni enga fracción I uandajka ini 
artikuluni jimbo, para úni kuájpikuarhini. Ka para kuájpikuarhini, jatsisti para xarhatani jarhani néna 
jimbosï ísï uandajki. 

III.  Enga na nitamakia kinse jurhiatikua enga karakua uandajka, inde grupu Secretaría de Gobernación 
anapu engaksï íri ambe juramukua jatsika, uandaatiksï ambe engaksï eratsikia úkuni indeni kʼuiripuni 
enga no janhanharhika indeni leini. I ambeksï uáti enga k̓uiripu nika o no nika kuájpikuarhini. Peru 
enga i k̓uiripu niuaka kuájpikuarhini, inde grupu enga karakua uandanhani jaka jatsisti para en 
kuenta páni ambe enga uandaaka i kʼuiripu, ka ístu ambe enga xarhataka i kʼuiripu para 
kuájpikuarhini. 

ARTIKULU 31.-  Engaksï kastiguecha íntsperanhaaka enga ma no kurhajchani jauaka ini leini, jatsisti 
para en kuenta páni jarhani ini ambe: 

I. Ambesï u inde k̓uiripu enga no kurhajchaka ini leini ka na xáni no sési ambeski ima ambe. 

II.  Néna úxaki ima ambe enga úka, eskaksï kʼuiripuecha imani iretani jimbo nóksï pínandikua jatsiaka o 
eska inde k̓uiripuecha no sési jásï pájperakua jatsiaka. 

III.  Na xáni jatsikuarheski ka nani jamberi niraski eskuelarhu. 

IV.  Enga orhetkisï niárapkia no kurhajchani ini leini. 

ARTIKULU 32.-  Gobiernu uáti mámaru jásï ambe jimbo kastigu íntsaani ísï eska na uandajka 
kétsekua para iáminduecha engaksï no kurhajchaaka i leini. Gobiernu uáti ini ambe, ísï tátsekua enga exeaka 
ambe enga arhijka artikulu enga karhakua jaka. 

I. Apercibimiento. Karakata ma jimbo, Gobiernu jatsisti para uandani eska religioni o eska kʼuiripu no 
kurhajchaska ini leini. 

II.  Euani 20,000 uelta jamberi na enga xáni andajka ma kʼuiripu komueska salario mínimo, ma 
jurhiatikueri ánchikuarhita jimbo jini Distrito Federalirhu. 

III.  Ma tiempu o para méntkisï míkani nani enga tánguarhijka ma religioni. 

IV.  Kénditakuni ma religionini, ma tiempu o para méntkisï, indeni sésikuechani enga Gobiernu íntsajka 
religionichani. I ambe uáti úkuarhinchani ma religioni iámindu paisirhu, estadurhu ma, munisipiurhu 
ma o ireta ma jimbo. 

V. Gobiernu uáti kénditakuni para méntkisï indeni religioniri registruni. 

Secretaría de Gobernación jatsisti para iámindu ambe úni eska na uandajka karakua ka uáti i ambe ísï 
eska na uandajka artikulu 30 ini leirhu. 

Enga Gobiernu míkaka para méntkisï ma nani enga religioni tánguarhijka jimboka Gobiernueriska, 
jimboka ima sésikua íntskuxaka paraka jima tánguarhiaka, jiájkani Secretaría de Desarrollo Social uándati  

ambe enga úkuarhiaka imani jingoni. Secretaría de Desarrollo Social uáti i ambe eska na uandajka lei íri 
ambe ka eska na kurhamarhiakia Secretaría de Gobernacionini. 

KAPITULU 2 

Enga ma religioni kurhakuajka juramutichani eskaksï exeaka ambe ma engaksï eratsikia úni 

ARTIKULU 33.-  Ma religioni jatsisti sésikua para kurhajkuarhini eskaksï ménderu exeaka imani 
ambe engaksï juramuticha eratsikia úni imani religionini jingoni ka eskaksï ísï uáka eska na uandajka i lei. 
Secretaría de Gobernación jatsisti para mítini enga ma religioni kurhajkuarhiaka eska ménderu exenhaaka 
imeri ambe. Enga ma religioni uékaka eska ménderu exenhaka imeri ambe, jatsisti para karakata ma axakuni 
Secretaría de Gobernacionini o imani juramutichani engaksï uandakia ambeksï uá imani religionini jingoni 
chúngumaparini ini leini. Jimajkani uératini enga ísï eratsinhaaka, inde religioni jatsiati beinte 
jurhiatikuechani enga juramuticha ánchikuarhijka para kurhajkuarhini eska ménderu exenhaaka ima 
religioniri ambe. Enga ma religioni íntskuaaka karakata ma engachi uandakia orheta ma juramutini enga no 
jindeuaka Secretaría de Gobenación, no jatsisti para nitamani diesi jurhiakua paraka inde juramuti axakuaka 
karakata Secretaría de Gobernacionini ka náki uéjki máteru sïranda enga íntskuka ima religioni enga uékajka 
kuájpikuarhini. 

Imajku religioni o k̓uiripuecha engaksï no sési uéraaka o no sési úkuarhinchaaka indeni kastiguni 
jimbo enga juramuti eratsini jaka íntskuani uátiksï kurhajkuarhini eska ménderu exenhaaka imeri ambe, ka 
jatsiatiksï para uandantani néna no sési úkuaxaki i ambe. 

ARTIKULU 34.-  Inde juramuti enga juramujka i ambe jimbo exeati inde karakatani enga religioni 
axakuka. Enga exeaka eska i karakata no tiempu jingoni axanhaska, jiájkani nóksï exeati. 

Enga inde kurhajkuarhikua no kurhangukuarhiaka o no sési úkata jarhani, inde juramuti enga 
juramujka ini ambe jimbo arhiati religionini eska diesi jurhiatikua jatsiska jima uératini enga eiangunhaka 
para sési uandani ambe enga kurhajkuarhini jaka. Religioni eiangunhati eska enga jukari diesi jurhiatikua 
ióndaska i ambe úni, ísïuati enajki no méni kurhajkuarhi eska ménderu exenhapiringa imeri ambe. 

Inde ambe enga eratsenhaaka únhani imani religionini jingoni enga kurhajkuarhika eska ménderu 
exenhapiringa imeri ambe, uáti ísï pakarani eska na japkia, peru ístu uáti sánisï mójtakurhini o nóteru 
marhuani. 

ARTIKULU 35.-  Inde juramuti enga juramujka i ambe jimbo uáti ma karakata nani enga uandaaka 
eska jiókuarhiska imani kurhajkuarhikua religioniri para ménderu arhintani. Imani sïrandani jimbo karaati 
eska enga jamberi ménderu exenhaka imeri ambe, ima ambe enga uénapka exenhani no ma ambe jukaparhati 
enga religioni ísï kurhajkuarhiaka, ka enga ima asuntu ísï jiáratpeaka. Peru no uáti no úkuarhini ima ambe 
enga orheta uandanhapka eska úkuarhinchapiringa ima religioni, enga jamberi exenhani jauaka ima 
religioniri ambe, peru enga i ambe no sési úkuni japiringa iretani, o imani juramukuechani engaksï 
kʼuiripuecha jatsika para kurhajchaani o enga i ambe sési peentaka uénani anapu uandanhiatani. 

Uáti úkuarheni eska ima ambe enga orhetku uandanhapka no ma ambe ma jukaparhaaka enga jamberi 
ménderu exenhani jauaka ima religioniri ambe. Peru enga i ambe uandanhiatani jauaka máteruechani o enga 
no sési úkuani jauaka kʼuiripuechani o institucionichani, jimajkani inde juramuti enga juramuni jauaka ini 
ambe jimbo, uandaati na xáni tumina jatsiski para íntspeni ima religioni para meiamuni kʼuiripuechani imani 
ambe jimbo enga no sési úkuaka, i ambe úkuarhiati enga ménderu exenhantaska eska ima religioni kulpa 
jatsiska ka enga niáraka no sési úkuani máteru kʼuiripuechani. 

ARTIKULU 36.-  Enga i lei no uandaaka ambe enga jatsika para úkuarhini máru ambe jimbo, 
úkuarhiati eska na arhijka inde Código Federal de Procedimientos Civiles, méntkisï enga inde Código no 
ménderueni uandaka eska i lei. 

TRANSITORIOS 

PRIMERU ARTIKULU.-  I lei uéraati indeni Diario Oficial de la Federacionini jimbo. Ima 
pauandekua uénati marhuani enga uérakia. 

SEGUNDU ARTIKULU.- I leicha nóteruksï marhuasïndia: Ley Reglamentaria del Artikulu 130 de la 
Constitución Federal, enga 18 de eneru de 1927 jimbo uéraka jini Diario Oficial de la Federación, Ley que 
Reglamenta el Séptimo Párrafo del Artikulu 130 Constitucional, enga uandajka namuniaksï inde 
saserdoticha engaksï uaaka ánchikuarhini jini Distrito Federal o Territoriu Federalicharhu, enga uéraka jini 
Diario Oficial de la Federación jimbo ima jurhiatikua 30 de disiembri 1931 jimbo; Ley que Reforma el 
Código Penal para el Distrito Federal y Territorios Federales sobre delitos del fuero común ka para iámindu 
imechani engaksï no sési úkujka Gobiernuni enga juramujka iámindu paisirhu, enga uéraka jini Diario 
Oficial de la Federación ima jurhiatikua 2 de juliu 1926 jimbo; ima lei enga uandajka na xáni tiempu 
jarhaski paraka nema uáka páni solisitudi ma para enkargarikuariani templuechani engaksï nóteru 
úrakuarhiakia para religioniri ambe jorhentpini, i ambe uérasti Diario Oficial de la Federación jimbo 31 de 
disiembri jimbo de 1931. 

TERSERU ARTIKULU.-  Íksï leicha nóteru marhuasïndia: Ley de Nacionalización de Bienes, i lei 
juramusïndi jima fracción II indeni Artikulu 27 Constitucional jimbo. I lei uérasti Diario Oficial de la 
Federación jimbo, imani jurhiatikua 31 de disiembri 1940 jimbo. Ístuksï nóteru marhuasïndia máteru leicha 
engaksï ménderueni arhijka indeni leini jingoni enga ini sïranda jimbo uandanhakia. 

KUARTU ARTIKULU.-  Tramitecha engaksï úkuarhini jauakia parakaksï máru jatsikuarhikuecha 
niárakaksï jindeni paisirini, jatsistiksï para útasï úkuarhini ísï eska na uandajka Ley de Nacionalización de 
Bienes, enga jimini uéraka fracción II del Artikulu 27 Constitucional. I lei uérasti Diario Oficial de la 
Federación jimbo, imani jurhiatikua 31 de disiembri 1940 jimbo. 

KINTU ARTIKULU.-  Kʼuiripuecha engaksï no ixú anapueka, peru enga Gobiernu sésikua ínstkuakia 
paraksï ixú irekani uátiksï jindeni ministruecha enga na uénaakia juramuni i lei. I ambe ísïuati enga jamberi 
Gobiernu exeni jauaka sésiksï inchaski ixú paisirhu imecha. Ísï jimbo parakaksï i kʼuiripuecha uáka ísï  

jámani kómu ministru ma, jatsistiksï para ma ambe úni, i tsimani amberi: eska ima religioni engaksï jimbo 
jámani jaka jiókuarhiaka eska ima ministrueska engaksï kurhakuaka Secretaría de Gobernacionini eskaksï 
karauaka, o eska mísmu ministruecha aianguakaksï Secretaría de Gobernacionini eskaksï ministrueskia. 

SEXTU ARTIKULU.-  Bienes inmueblecha engaksï paisirika ka engaksï religionicha úrani jaka 
paraksï religioniri ambe úni uátiksï útasï ísï úraani jarhani. Peru paraka i ambe ísï úkuarhiaka, religionichaksï 
jatsisti para kurhakuni Gobiernuni registru oficiali eska religionicha, ante de ma uéxurhini nitamani enga i 
lei uénaka juramuni.  

SEPTIMU ARTIKULU.-  Imeri registruni jingoni, religionichaksï jatsisti para xarhatani ambe 
jatsikuarhekuechani íntspia paraka ima religioni uáka jatsikuarhekua ambe jatsini. 

Enga ma religioni intsïnhantakia imeri registru oficiali enga uandajka eska religioni máeskia, Secretaría 
de Gobernación seisi kutsï jatsisti paraka petaaka declaratoria general de procedencia, peru enga uáka 
iámindu ambe enga uandajka i lei. Iámindu bien inmueble enga ma religioni uékaaka jatsini enga na 
karakuarhitini jauakia komu religioni ma jatsisti para jatsini inde declaratoria de procendencia ísï eska na 
uandajka artikulu 17 i leiri. 

México, D.F., 13 de julio de 1992.- Diputado Gustavo Carbajal Moreno, Presidente.- Senador 
Manuel Aguilera Gómez, Presidente.- Diputado Jaime Rodríguez Calderón, Secretario.- Senador Oscar 
Ramírez Mijares, Secretario.- Firmas. 

Ji íntspesïnga i leini paraka úkuarhiaka ambe enga uandajka fracción I del Artikulu 89 de la 
Constitución Política de los Etados Unidos Mexicanos ka paraka uéraka ka paraka kʼuiripu ísï uáka. 
Íntspexaka jimini uératini nani enga Presidenti irekaka i paisi anapu, Méjiku, Distrito Federal, jurhiatikua 14 
de juliu de 1992 jimbo. Carlos Salinas de Gortari.- Firma.- El Secretario de Gobernación.- Fernando 
Gutiérrez Barrios.- Firma.” 

ARTICULOS TRANSITORIOS DE DECRETOS DE REFORMA 

 

JURAMUKUA para mójtakuni ka kurutani Artikuluni 8 i nde Lei Religionicheri ka Kómarhikua engaksï 
K ʼuiripuecha újka máteruechani japarini. 

I uérasti Diario Oficial de la Federación inde jurhiatikua 24 de abrili de 2006 jimbo 

MÁJKU ARTIKULU.  Kurutanhasïndi fracción III indeni Artikuluni 8 indeni Lei Religionicheri ka 

Kómarhikua engaksï K̓uiripuecha újka máteruechani japarini. Iásï ísï arhisïndi: 

 

TRANSITORIO 

MÁJKU.-  I juramukua uénati juramuni imani pauandikua enga uéraakia Diario Oficial de la 
federación jimbo. 

México, D.F., 21 de febrero de 2006.-. Diputada Marcela González Salas P., Presidenta.- Senador 
Enrique Jaksón Ramírez, Presidente.- Diputado Marcos Morales Torres, Secretario.- Senadora Sara I. 
Castellanos Cortés, Secretaria.- Firmas.” 

Ji íntspesïnga i leini paraka úkuarhiaka ambe enga uandajka inde fracción I inde Artikulueri 89 jimini 
Constitución Política de los Estados Unidos Mexicanos anapu paraka uéraka ka paraka kʼuiripu ísï uáka. 
Íntspexaka jimini uératini nani enga Presidenti irekaka i paisi anapu, Méjiku, Distrito Federal, imani 
jurhiatikua 18 de abrili de 2006 jimbo. Vicente Fox Quesada.- El Secretario de Gobernación.- Carlos 
María Abascal Carranza.- Firma.” 


